
 Juče smo oborili rekord čitanosti portala u jednom danu. Sa 5016 ukupnih i 4.700 pojedinačnih posjeta postigli smo najbolju posjećenost do sada u

jednom danu. Mi nismo news portal, već portal oglašivačke industrije i kada u jednom danu zabilježimo ovoliku posjećenost ljudi iz struke, onda je

to rezultat koji nas sigurno čini zadovoljnim.

 

 Ubjedljivo najčitaniji je bio intervju sa Davorom Runjeom iz agencije Drap. Znam da je Davor ekspert za digital i bio sam ubijeđen da je smislio

neku mantru, dok je rezultat bio ovako dobar. Pitao sam ga može li mi odati „tajnu“. „Iskreno, i mene je malo iznenadila popularnost. Nismo radili

ništa neuobičajeno: podijelili smo članak na našoj stranici na FB i promotali post, ali ništa što i drugi inače ne rade. Mislim da je ‘tajna’ u temi i

tajmingu: svi pričaju o Pokemonima i članak je dao malo širi kontekst zašto je to tako. Jučer su nas zvali s radija da nas pitaju još par pitanja

vezano uz članak, ne sjećam se da se to ikada prije dogodilo. Ljudi očito čitaju i pričaju o tome.“

 

 Davor je u svom odgovoru pomenuo dvije ključne stvari: tema i tajming. To je to. Prava tema (Pokémon Go) u pravo vrijeme (intervju je objavljen

u vrijeme općeg globalnog ludila za Pokemonima), privlači čitaoce. Vidjeli smo to i po vanrednim vijestima koje smo do sada objavljivali. Juče smo

imali tri teksta koja su povezana sa igricom Pokémon Go. Intervju sa Davorom, vijest o Pokestajalištu ispred Super Konzuma i odličnu kolumnu koju

nam je poslala Marija Stošić, Senior Creative Planner agencije McCann Beograd. I to je to. Sve dok komunikacijske agencije ne komuniciraju i dok

se piarovci u kompanijama ‘porađaju’ po deset dana dok ne pošalju vijest, mi ne možemo svakoga dana imati prave teme, ali bit će, dobit ćemo mi

ovaj rat koji vodimo u zadnja dva mjeseca da nijedna vijest koja izlazi izvan okvira 24 sata neće biti objavljena. Ide, svakim je danom sve bolje.

 

 Newsletter ujutro u 8:00 sati odlazi na preko 6000 adresa. Mislio sam da je to blizu maksimuma. Očito je da mu nismo ni blizu. Neki nam se dan

pridružilo oko 500 uposlenika u marketing odjelima Agrokorovih kompanija i to se već osjeti. Istovremeno, to znači da još mnogo ljudi radi u struci,

a da nismo doprli do njih. Na tome ćemo sada intenzivno raditi.

 

 Predano radim na knjizi The Best of CDs i na svojoj drugoj knjizi, Hotel Jugoslavija (morao sam ovo ubaciti jer ako dnevnik pročita Zvezdana Žujo i

vidi da ne radim na Hotel Jugoslaviji, nagrabusio sam).

 

 Po cijeli dan šaljem mailove za BalCannes, Golden Drum i SEMPL. Trebaju nam ti festivali. Jako mi je drago da stižu pozitivni odgovori. Vidimo se

prvo u Rovinju (BalCannes, septembar), pa u Ljubljani (Golden Drum, oktobar) i u Portorožu (SEMPL, novembar).

 Posla je mnogo, a dan traje samo 24 sata.

 

 Uživam u svom poslu.

 

 19. juli 2016.

